
1-bob. Umumiy qoidalar 

1. Xizmatdagi odob-ahloq kodeksi (keyingi oʻrinlarda – “Kodeks”)  

“Olmaliq kon-metallurgiya kombinati” aksiyadorlik jamiyatining (keyingi oʻrinlarda – 

“Kombinat”) ichki normativ hujjati boʻlib, Kombinatdagi  egallab turgan lavozimi va 

mansab mavqeidan qat’iy nazar barcha xodimlar, ishchi va xizmatchilarning kasbiy odob-

ahloq normalari, tamoyillari va xizmatdagi xulq-atvorining  asosiy  va  eng  muhim  

qoidalarini belgilaydi. 

2. Ushbu Kodeks Oʻzbekiston Respublikasining amaldagi qonunchiligi talablariga, 

shuningdek Kombinat faoliyatida amal qiladigan maqsad va  qadriyatlarga  asoslanadi. 

 

Kodeksning asosiy maqsadi: 

- Kombinat xodimlarining oʻzaro bir-birlari bilan, kontragentlar, ishbilarmon 

hamkorlar va sheriklar, davlat organlari va mansabdor shaxslari, fuqarolar, shuningdek 

ommaviy axborot vositalari bilan qonuniylik, halollik, ochiqlik, shaffoflik  hamda adolat  

tamoyillariga asoslangan oʻzaro munosabatlarni ta’minlash; 

- Kombinat xodimlarining oʻz xizmat vazifalarini bajarishda, ularga mos keluvchi 

kasbiy va ahloqiy me’yorlarni belgilash, shuningdek, tegishli korporativ madaniyatni 

shakllantirish; 

- Kombinatni ishonchli hamkor/kontragent va ijtimoiy mas’uliyati yuqori darajada 

boʻlgan  yirik  va xalqaro darajadagi kompaniya  sifatida ishchanlik obroʻsini 

mustahkamlash; 

- Kombinat va uning tarkibiy boʻlinmalarda huquqbuzarliklar hamda  nizoli  

vaziyatlarning oldini olish; 

- Kombinat va uning tarkibiy boʻlinmalarida korporativ boshqaruvni 

takomillashtirish, moliyaviy-xoʻjalik faoliyatining ochiqligi,  shaffofligi   

hamda  hisobdorligini ta’minlashdan  iborat. 

3. Mazkur Kodeksning talablari egallab turgan lavozimi, mansabi  

va bajaradigan vazifa va funksiyalaridan qat’iy nazar, Kombinat bilan mehnat 

munosabatlarida boʻlgan barcha boʻgʻin va darajadagi xodimlarga,  

shu jumladan, Boshqaruv a’zolari, ijro apparati boʻlinmalarining rahbarlari, tarkibiy 

boʻlinmalar rahbarlari, mansabdor shaxslar, xodim va xizmatchilarning  barchasiga nisbatan 

tatbiq etiladi. Kombinatning  barcha xodimlari ushbu Kodeksning qoida  va  talablariga  

qat’iy  va  ogʻishmay  rioya etishlari shart. 

4. Kombinat xodimlari tomonidan ushbu Kodeks qoidalarini buzish holatlari yuz 

bergan taqdirda, Kombinatning Odob-ahloq komissiyasi tomonidan oʻrnatilgan tartibda 

xizmat tekshiruvi oʻtkazilib, holat batafsil oʻrganib chiqiladi va tegishli ta’sir choralari 

qoʻllanadi. 

5. Boshqaruv  a’zolari,  tarkibiy boʻlinmalar rahbarlari, ijro apparati boʻlinmalari 

rahbarlari oʻziga bevosita boʻysinuvchi xodim va xizmatchilarning ushbu Kodeksda 

belgilangan ahloqiy xulq-atvor qoida va talablarini buzadigan xatti-harakatlarining 



 

(harakatsizliklarining) oldini olish choralarini koʻrmaganligi  uchun  shaxsan  javobgar 

boʻladi. 

6. Oʻzbekiston Respublikasida rangli metallurgiya va mis sanoatidagi eng ilgʻor va 

yirik korxonalardan biri sifatida “Olmaliq KMK” AJ oʻzining barcha ishbilarmon 

hamkorlari va kontragentlaridan ham halol  ishbilarmonlik qoida va prinsiplari hamda ushbu 

Odob-ahloq qoidalariga qat’iy rioya qilishlarini soʻraydi. 

2-bob. Asosiy atama va tushunchalar. 

7. Ushbu Kodeksda quyidagi asosiy atama va tushunchalardan foydalaniladi: 

yaqin qarindoshlar – ota-ona, tugʻishgan va oʻgay aka-ukalar va opa-singillar, er 

(xotin), farzandlar, shu jumladan farzandlikka olinganlar, bobolar, buvilar, nevaralar, 

shuningdek erning (xotinning) ota-onasi; 

davlat mansabdor shaxsi - Oʻzbekiston Respublikasi qonun chiqaruvchi,  

ijro etuvchi yoki sud organlarida yoki xorijiy davlatda tayinlanadigan yoki saylanadigan 

lavozimni egallab turgan har qanday shaxs; 

- Oʻzbekiston Respublikasi yoki xorijiy davlat uchun, shu jumladan davlat organi, 

korxona yoki muassasa uchun davlat funksiyalarini bajaruvchi har qanday shaxs; 

- har qanday mansabdor shaxs yoki xalqaro tashkilot vakili; 

- siyosiy arboblar, siyosiy partiyalarning mansabdor shaxslari, shu jumladan, siyosiy 

lavozimlarga nomzodlar. 

Kontragent - Kombinat bilan shartnomaviy munosabatlarga kirishgan har qanday 

shaxs, jismoniy/YaTT va yuridik shaxs (mehnat munosabatlari bundan mustasno) jumladan, 

uning filial yoki vakolatxonalari; 

Maxfiy axborot - bu Oʻzbekiston Respublikasi qonunchiligiga muvofiq  

va bunday axborot egasining ichki nizomlariga muvofiq cheklab qoʻyilgan har qanday 

shakldagi, olish, qayta ishlash, uzatish yoki ulardan foydalanish ma’lumotlari; 

Tijorat siri - uchinchi shaxslarga noma’lum boʻlgan, ilmiy-texnik, texnologik, ishlab 

chiqarish, moliyaviy-iqtisodiy va boshqa sohalarda tijorat qiymatiga ega boʻlgan har qanday 

ma’lumot; 

urugʻ-aymoqchilik – xodimning avlod-ajdodlari bir boʻlgan, bir sulolaga mansublik 

asosida uchinchi shaxslarga nisbatan subektiv, imtiyozli va noxolis munosabat shaklidagi 

shaxsiy manfaatdorligi; 

manfaatlar toʻqnashuvi – Kombinat va uning tarkibida muayyan lavozimni egallab 

turgan shaxsning bevosita yoki bilvosita shaxsiy manfaati mansab (xizmat) majburiyatlarini 

obektiv va xolis bajarishiga tasir koʻrsatuvchi yoki shunday tasir koʻrsatishi mumkin 

boʻlgan vaziyatlar manfaatlar toʻqnashuvi hisoblanadi; 

Korrupsiya - shaxsning oʻz mansab yoki xizmat mavqeidan shaxsiy manfaatlarini 

yoxud oʻzga shaxslarning manfaatlarini koʻzlab moddiy yoki nomoddiy naf olish maqsadida 

qonunga xilof ravishda foydalanishi, xuddi shuningdek bunday nafni qonunga xilof ravishda 

taqdim etish; 



 

korrupsiyaga oid huquqbuzarlik – korrupsiya belgilariga ega boʻlgan, sodir 

etilganligi uchun Oʻzbekiston Respublikasi qonun hujjatlarida javobgarlik nazarda tutilgan 

qilmish; 

rasmiyatchilikni soddalashtirish uchun toʻlovlar – belgilangan tartib-taomillar 

bajarilishini ta’minlash yoki tezlashtirish, tegishli qonunchilik, normalar va qoidalarda 

nazarda tutilmagan harakatlar sodir etish uchun gʻayriqonuniy ravishda beriladigan pul 

mablagʻlari, mol-mulk, mulkiy huquqlar, xizmatlar va boshqa moddiy yoki nomoddiy naf; 

xodimning shaxsiy manfaatdorligi – Kombinat xodimi tomonidan oʻz xizmat 

vazifalarini bajarish chogʻida uning yaqin qarindoshi yoki xodimga aloqador boʻlgan 

shaxslar tomonidan xodimning mansab yoki xizmat majburiyatlarini lozim darajada 

bajarishiga ta’sir qilishi mumkin boʻlgan pul mablagʻlari, moddiy yoki nomoddiy 

qimmatliklar, boshqa mol-mulk, boylik va imtiyozlar koʻrinishida shaxsiy naf olish 

imkoniyati (shaxsiy, ijtimoiy, moliyaviy, siyosiy va boshqa tijorat yoki notijorat 

manfaatlari); 

mahalliychilik – shaxsni faqatgina qarindoshligi (qarindoshini hamma bilishi yoki 

mashhurligi va uning jamoatchilik tan olganligi) va bunday shaxsning hokimiyat vakolatiga 

ega boʻlgan organlardagi qarindoshlarining xizmat mavqei sababli lavozimga qoʻyiladigan 

malaka talablarini hisobga olmasdan ishga yollash, rotatsiya qilish hamda lavozimga 

tayinlash; 

nepotizm (tanish-bilishchilik) – (tanish-bilishchilik, qarindosh-urugʻchilik) oʻzining 

yaqin qarindoshlari yoki doʻstlariga asossiz imtiyozlar berish maqsadida hokimiyatdan 

foydalanish va (yoki) ta’sir oʻtkazish, shu bilan cheklanmasdan yaqin qarindoshlari va 

(yoki) doʻstlariga asossiz mukofotlar hisoblash, Kombinatning  manfaatlari zarariga yaqin 

qarindoshlari va doʻstlarini ishga qabul qilish va lavozimga tayinlash; 

homiylik – yon bosish, qulay mehnat sharoitlarini yaratib berish shaklida Kombinat  

xodimini  yuqoriroq  lavozimdagi  Kombinat  mansabdor  xodimi tomonidan  himoya  

qilinishi; 

noqonuniy foyda – qonuniy asoslarsiz vada qilingan, taklif qilingan, berilgan yoki 

olingan pul yoki boshqa mulklar yoki mulkiy huquqlar, imtiyozlar, xizmatlar, nomoddiy 

aktivlar, boshqa moddiy yoki nomoddiy foyda; 

Kombinat - “Olmaliq  KMK” aksiyadorlik jamiyati ijro apparati boʻlinmalari  

hamda  tarkibiy  boʻlinmalar (korxona, sex va boshqalar); 

favoritizm – Kombinatning xodimlari bir shaxs yoki bir guruh shaxslari 

manfaatlarini boshqa shaxs yoki shaxslar guruhi manfaatlaridan ustun qoʻyish,  

shu bilan birga, kadrlarni tanlash va joy-joyiga qoʻyish, lavozimi boʻyicha koʻtarish, 

mukofotlarni hisoblash va davlat mukofotlariga tavsiya qilish, mehnat ta’tillari berish yoki 

sanatoriyalar va xorij safarlariga yuborish, murojaatlarni koʻrib chiqish navbatini, 

shuningdek, ish vaqti va navbatchilik grafiklarini belgilash. 

8. Matnda foydalanilgan, biroq Kodeksda belgilanmagan atama  

va tushunchalar, Kombinatning korrupsiyaga qarshi kurashish sohasidagi boshqa ichki 

normativ hujjatlari hamda Oʻzbekiston Respublikasi qonunchiligida qoʻllanilgan mazmunda  

ishlatiladi. 



 

3-bob. Xizmatdagi hulq-atvorning asosiy tamoyillari  va qoidalari 

9. Kombinat  xodimlari oʻz faoliyatini, ishbilarmonlikning quyidagi asosiy ahloqiy 

tamoyil va qoidalariga asosan yuritadi. Tamoyillarning hech biri ustuvor emas, Kombinat 

boshqaruv a’zolari, mansabdor shaxslari, tarkibiy boʻlinmalar rahbarlari va ishchi-

xodimlari, ushbu tamoyillarga ularning muvozanatiga rioya  qilgan  holda  amal  qilishlari  

shart. 

Ishchi  xodimlar va  xizmatchilarning  huquqlari, erkinliklari  

va  qonuniy  manfaatlarining  ustuvorligi  tamoyili 

10. Ishchi xodimlar hamda  xizmatchilarning huquqlari, erkinliklari  

va qonuniy manfaatlari Kombinatda  eng  oliy  qadriyat  hisoblanadi. 

11. Kombinat boshqaruv  a’zolari va boʻlinmalar  hamda  tarkibiy  korxonalar  

rahbarlari, ishchi  xodimlar va xizmatchilarning huquqlari, erkinliklari  

va qonuniy manfaatlari buzilishiga yoʻl qoʻymaydi va qonunbuzarlik yuz bergan taqdirda  

zudlik  bilan  ularni  himoya qilish va ularning  buzilgan  huquqlarni  tiklash  choralarini  

koʻradi. 

12. Kombinat boshqaruv a’zolari va boʻlinmalar hamda tarkibiy  korxonalar  

rahbarlari, oʻz  boʻysinuvidagi  ishchi  xodimlar hamda  xizmatchilarining huquq  

va erkinliklarini  hurmat  qiladi, xodimlarga ishonch  bildiradi  hamda  ularga teng 

imkoniyatlarni yaratib beradi. 

13. Kombinat boshqaruv a’zolari va boʻlinmalar hamda tarkibiy  korxonalar  

rahbarlari, oʻz boʻysinuvidagi  ishchi  xodimlari hamda  xizmatchilarini jinsi, irqi, dini, 

e’tiqodi, millati yoki boshqa asoslar bilan kamsitish yoxud ta’qib qilinishiga  aslo  yoʻl 

qoʻymaydi. 

14. Kombinat boshqaruv a’zolari va boʻlinmalar hamda tarkibiy  korxonalar  

rahbarlari, oʻz boʻysinuvidagi  ishchi  xodimlar  hamda  xizmatchilar  bilan  oʻzaro  

munosabatlarda  ishchi  xodimlar hamda  xizmatchilarning  manfaatlari, huquq   

va erkinliklari ustuvor ekanligini e’tirof  etadi,  tan  oladi  hamda  ushbu qoidaga ogʻishmay  

va  qat’iy  rioya  etilishini  kafolatlaydi. 

Qonuniylik  tamoyili 

15. Kombinat boshqaruv a’zolari va boʻlinmalar hamda tarkibiy  korxonalar  

rahbarlari, Oʻzbekiston Respublikasi qonunchiligi talablariga, Kombinat faoliyatini tartibga 

soluvchi qonun va standartlarga qat’iy rioya qiladi, shu jumladan xoʻjalik faoliyatni yuritish 

uchun zarur boʻlgan barcha litsenziya va ruxsatnomalarni belgilangan tartibda olinishini 

kafolatlaydi. 

16. Kombinat boshqaruv a’zolari, boʻlimlar va boʻlinmalar  rahbarlari, ishchi 

xodimlar va xizmatchilar  Oʻzbekiston Respublikasining  qonunchiligiga soʻzsiz rioya 

qiladilar hamda oʻz xizmat (lavozim) majburiyatlarini mansab yoʻriqnomalari, mehnat 

shartnomalari, ichki normativ hujjatlar va Oʻzbekiston Respublikasining amaldagi 

qonunchiligiga muvofiq bajaradilar. Bunda, xodimlar Kombinatning ishbilarmonlik ahloqi 

me’yorlariga toʻgʻri kelmaydigan byurokratik rasmiyatchilik tartib-taomillardan (prosedura) 

foydalanmaydilar, qonunchilik ruhiga zid boʻlgan talqin qoʻllashdan chetlanadilar 

(saqlanadi). 



 

Adolatlilik, halollik va xolislik tamoyili 

17. Kombinat boshqaruv a’zolari, boʻlimlar va boʻlinmalar  rahbarlari, ishchi  

xodimlari  va xizmatchilari  oʻzlarining  kundalik  ish  faoliyatida  halollik,  qonunga  

itoatkorlik,  xolislik,  ochiqlik, hisobdorlik,  shaffoflik  va  adolat mezonlari  asosida ish 

yuritish tamoyillariga qat’iy amal qiladilar va nohalol raqobat yuritish shakllariga murojaat 

qilmaydilar. Kombinatda, korrupsiyaning har qanday turi, shakli va koʻrinishlari 

ta’qiqlangan. 

18. Kombinat xodimlari,  ularga  murojaat  qilgan har qanday shaxsga nisbatan  

adolatli,  halol  va  xolis  munosabatda  boʻlishga  intiladilar. 

Professionallik va kompetentlilik tamoyili 

19. Kombinat  manfaatlari, xodimlar va xizmatchilar uchun ularning asosiy qadriyati 

boʻlib hisoblanadi, ularning malakasi, ishonchi, ezgu niyati, hamkorligi  

va jamoaviy ruhi qoʻyilgan maqsadlarga erishish hamda Kombinat faoliyatini yanada 

takomillashtirish imkoniyatini ta’minlaydi. Kombinatda, xodimlarni professionallik, 

benuqson ishchanlik obroʻsi, jamoada qulay ma’naviy va ruhiy muhitni yaratish uchun 

oʻzaro yordam berish, hamkasblar bilan samarali bilim va tajriba almashinuvini ta’minlashi 

shart. 

Ochiqlik va oshkoralik tamoyili 

20. Kombinatning barcha xodimlari, boshqaruv a’zolari, kontragentlar va 

ishbilarmon hamkorlar Oʻzbekiston Respublikasining qonunchilik hamda Kombinatning 

sohaga oid tegishli ichki normativ hujjatlarida belgilangan qoida va talablar doirasida, 

boshqa shaxslar uchun oʻz faoliyatining ochiqligi, hisobdorligi va shaffofligini 

ta’minlaydilar. 

Davlat va Kombinat manfaatlariga sadoqat tamoyili 

21. Kombinatning barcha xodimlar, kundalik xizmat faoliyatida Davlat va 

Kombinatning manfaatlarini hisobga oladilar, vatanparvarlik va buyuk davlatchilik 

qadriyatlariga sadoqatini amalda namoyish etadilar. 

22. Kombinat xodimlari oʻz faoliyatini yuksak ma’naviy va vatanparvarlik 

qadriyatlari, Vatanga, xizmat burchiga sadoqat asosida Kombinat manfaatlarini ifodalagan 

holda amalga oshiradilar. 

23. Kombinat  xodimlari oʻz xizmat burchlarini shaxsiy xayrihohlik, shaxsiy 

manfaatlar va mafkuraviy qarashlardan holi tarzda bajaradilar. 

 

Manfaatlar toʻqnashuvlariga yoʻl qoʻymaslik tamoyili 

24. Kombinat oʻzining ishbilarmonlik amaliyotidan manfaatlar toʻqnashuvi 

holatlarini chiqarib tashlashga intiladi. Shaxsiy manfaat xodim va xizmatchining oʻz 

lavozim va xizmat vazifalarini vijdonan va sidqidildan qonun va adolat tamoyillari asosida 

bajarishiga aslo ta’sir qilmasligi kerak. 



 

25. Kombinat boshqaruv a’zolari, tarkibiy boʻlinmalar hamda ijro apparatidagi 

boʻlinmalar  rahbarlari, ishchi xodimlar va xizmatchilarning shaxsiy manfaatlari bilan 

Kombinatning faoliyati/manfaatlari oʻrtasida manfaatlar toʻqnashuvi xavfini keltirib 

chiqarishi yoki yaratishi mumkin boʻlgan shartnomalar/bitimlar  tuzish  qat’iy  ta’qiqlanadi. 

Ishchi  xodimlar  va  xizmatchilarning  huquqlariga rioya qilish tamoyili 

26. Kombinat boshqaruv a’zolari, tarkibiy boʻlinmalar hamda ijro apparatidagi 

boʻlinmalar  rahbarlari, oʻzining bevosita  rahbarligi  ostida  mehnat faoliyatini yuritadigan 

barcha ishchi xodimlar va xizmatchilarning qadrini va qiymatini tushunib va e’tirof etib, 

ularga yuklatilgan xizmat vazifalarini rivojlantirish va qulay bajarishni kafolatlaydigan 

mehnat sharoitlari va korporativ  madaniyatni  yaratishga  sidqidildan  intiladilar. 

27. Kombinat boshqaruv a’zolari, tarkibiy boʻlinmalar hamda ijro apparatidagi 

boʻlinmalar  rahbarlari, xodim va xizmatchilarning mehnat huquqlarini inson huquqlarining 

ajralmas qismi sifatida eʻtirof etadi va ularga tizim doirasida qat’iy rioya etilishini 

ta’minlaydi, shuningdek, quyidagilarni kafolatlaydi: 

Kombinatda mehnat qonunlariga rioya qilish, majburiy mehnatning oldini olish, 

ayollar va xotin-qizlar huquqlari, erkinliklari va  qonuniy  manfaatlarining ustuvorligi, har 

qanday shakl va koʻrinishdagi bolalar  mehnatidan  foydalanishni  ta’qiqlash; 

Ishchi xodimlar va xizmatchilarni faqatgina ularning kasbiy fazilatlari asosida 

tanlash, lavozimdan-lavozimga koʻtarish,  mehnatiga haq toʻlash,  mukofotlash va 

ragʻbatlantirish  choralarini amalga oshirishda, qarindosh-urugʻchilik, urugʻ-aymoqchilik, 

vatandoshlik, mahalladoshlik, favoritchilik, homiylik (shafelik) nepotizm, kronizm yoki 

boshqa shu kabi salbiy va subektiv alomatlar asosida afzalliklar,  imtiyozlar  hamda   

preferensiyalar berilishiga yoʻl qoʻymaslik; 

mehnat jarayonida xodimni kamsitish, uning  shaxsini behurmat qilish, ruhiy bosim 

oʻtkazish yoki qoʻrqitish kabi har qanday gʻayrinsoniy munosabatlarga yoʻl qoʻymaslik; 

xodimlarning mehnat natijalari uchun munosib haq toʻlash huquqini ta’minlash; 

Oʻzbekiston Respublikasi qonunchiligida va Kombinatning ichki normativ 

hujjatlarida nazarda tutilgan doirada xavfsiz ishlash va dam olish, ijtimoiy himoyani 

kafolatlash va qoʻllab-quvvatlash uchun shart-sharoitlar yaratish; 

Ishchi  xodimlar  va xizmatchilarni doimiy ravishda oʻqitish, qayta oʻqitish, 

malakasini muntazam oshirish, kasbiy rivojlantirish kabi tadbirlarni doimiy  

va  tizimli  tarzda  amalga  oshirish; 

Mehnat jamoasida oʻzaro ishonch va samimiy hurmatga asoslangan muhitni 

shakllantirish  va  saqlash. 

4-bob. Kombinat boshqaruv a’zolari, tarkibiy  boʻlinmalar hamda ijro 

apparatidagi boʻlinmalar  rahbarlari  hamda  ishchi  xodimlar  va xizmatchilarning  

oʻzaro  majburiyatlari 

28. Kombinat boshqaruv a’zolari va xodimlari oʻz faoliyatlarini shaxsga hurmat va 

oʻzaro mas’uliyat asosida amalga oshiradilar, bir-birlariga nisbatan oʻz lavozim va xizmat 

vazifa-burchlarini vijdonan va sidqidildan bajaradilar. 



 

29. Kombinat boshqaruvi rahbarlari, boʻlinmalar va tarkibiy boʻlinmalar rahbarlari 

hamda  boshqa mansabdor shaxslarning majburiyatlari quyidagilardan iborat: 

ushbu  Kodeksda belgilangan qoidalarga qat’iy rioya qilish, oʻz boʻysinuvidagi 

xodimlar uchun yuksak ahloqiy xulq-atvor, professionallik, adolatlilik va  xolislik  

namunasi  boʻlish  va  qoʻl  ostidagi  xodimlar  tomonidan  ushbu  Kodeksga  ogʻishmay   

rioya qilinishini  ta’minlash  va  nazorat qilish; 

mansab va lavozim vazifa va majburiyatlarini vijdonan bajarishga, rahbarlik va 

yetakchilik nomiga shubha tugʻdirishi mumkin boʻlgan xatti-harakatlardan  oʻzini  oʻzi 

tiyish; 

oʻz xizmat va lavozim majburiyatlarini halol va sifatli bajarish, shuningdek 

Oʻzbekiston Respublikasi qonunchilik talablariga va Kombinatning ichki normativ 

hujjatlarining qoida va talablariga muvofiq holda ish yuritish, tartib qoidalarga rioya 

qilmaganlik faktlari aniqlanganda oʻz boʻysinuvidagi xodim va xizmatchilari uchun butun 

mas’uliyat va javobgarlikni oʻz zimmasiga ola bilish; 

oʻzi rahbarlik qilayotgan boʻlim/departament/boshqarma/boʻlinma faoliyatini yoki 

funksiyalarini muntazam ravishda ahloqiy, korrupsiya va boshqa xavf-xatarlar yuzaga kelish 

ehtimoli predmetiga doimo tahlil qilish, bunday xatarlarni kamaytirish boʻyicha chora-

tadbirlar ishlab chiqishda faol ishtirok etish va shaxsiy tashabbus koʻrsatish, shuningdek, 

ushbu Kodeksning tamoyillariga asoslangan holda oʻz jamoasida korporativ madaniyatni 

shakllantirish;  

oʻz boʻysinuvidagi xodim va xizmatchilarning murojaatlari, savollari, taklif va 

shikoyatlariga doimiy tarzda e’tiborli boʻlish, ishbilarmonlik ahloqi masalalari boʻyicha 

yuzaga kelgan savollar yuzasidan ma’lumot va maslahatlar berish; 

ishdan tashqari vaqtda ham ahloqiy va ishbilarmonlik hulqining umumiy qoidalariga 

amal qilish; 

Kombinatning ishbilarmonlik obroʻsiga zarar yetkazishi mumkin boʻlgan mojaroli 

vaziyatlarning oldini olish, mojarolar paydo boʻlgan taqdirda ishbilarmonlik 

munosabatlaridagi ishtirokchilarning manfaatlarini adolat, xolislik va qonuniylik mezonlari 

asosida hal qilish  uchun oʻz bilimi, tajribasi va koʻnikmalarini safarbar qilish; 

Ushbu Kodeks va Kombinatning sohaga oid boshqa ichki normativ hujjatlarida 

belgilangan qoida va talablarga sidqidildan rioya etuvchi xodimlarni ragʻbatlantirish va 

mukofotlash (jumladan, lavozimi boʻyicha koʻtarish, mukofotlar hisoblash, toʻlab berish va 

davlat mukofotlariga tavsiya qilish, mehnat ta’tillari berish yoki sanatoriylar va xorijiy 

davlatlarga Kombinat hisobidan xizmat safarlariga yuborish, murojaatlarni koʻrib chiqish 

navbatini, shuningdek, ish vaqti va navbatchilik grafiklarini belgilash); 

Kombinatning tarkibiy boʻlinmalardagi korrupsiyaga oid huquqbuzarlik haqida xabar 

bergan, korrupsiyaga qarshi kurashishda faol ishtirok etgan yoki korrupsiyaga qarshi 

kurashishga boshqa tarzda koʻmaklashgan shaxslar, fuqarolar, shuningdek ishbilarmonlik 

ahloqi boʻyicha ma’lumot bergan xodimlar va xizmatchilarning amaliyotini qonunchilikda 

belgilangan tartibda (2020 yil 31 dekabrdagi VMQ-829-son Qarori bilan tasdiqlangan 

Nizomga muvofiq) qoʻllab quvvatlash, ragʻbatlantirish va mukofotlash; 



 

ushbu Kodeksning buzilish ehtimoli va xavf-xatarlari toʻgʻrisidagi ma’lumot qabul 

qilinganida, zudlik bilan Kombinat ijro apparatidagi Komplaens-nazorat xizmatiga xabar 

berish va huquqbuzarlik holatlarini aniqlash, dalil va isbotlarni toʻplash, hujjatlashtirish va 

aybdorlarga nisbatan tegishli javobgarlik choralarini qoʻllashda faol qoʻllab quvvatlash. 

Kombinatning  ishchi  xodimlari va xizmatchilarining majburiyatlari 

30. Kombinatning ishchi  xodimlari va xizmatchilarining majburiyatlari 

quyidagilardan iborat: 

oʻz xizmat majburiyatlarini halol va sifatli bajarish, ushbu Kodeks qoidalariga, 

Oʻzbekiston Respublikasi qonunchilik talablariga va Kombinatning ichki normativ 

hujjatlarida belgilangan tartib va qoidalariga qat’iy rioya qilish; 

xizmat majburiyatlarini halol va vijdonan bajarishga shubha tugʻdirishi mumkin 

boʻlgan xatti-harakatlardan oʻzini saqlash (tiyilish); 

lavozim yoʻriqnomalari, Kombinatning ichki normativ hujjatlari va Oʻzbekiston 

Respublikasi qonunchiligida belgilangan xizmat vakolatlari doirasida harakat qilish; 

oʻz vakolatlari doirasida Kombinatning ishbilarmonlik obroʻsiga zarar yetkazishi 

mumkin boʻlgan mojaroli vaziyatlarning oldini olish, mojarolar paydo boʻlgan taqdirda 

ishbilarmonlik munosabatlaridagi ishtirokchilarning manfaatlarini adolat va qonuniylik 

mezonlari asosida hal qilish  uchun harakat qilish; 

oʻzining xizmat majburiyatlarini zarur darajadagi kasbiy mahorat va vakolatlari 

doirasida bajarish, oʻz malakasi, bilimi va koʻnikmalarini oshirish ustida ishlash, 

shuningdek hamkasblari bilan bilimlarni samarali almashinuvini ta’minlash va 

ishbilarmonlik aloqalarini yuksak darajada ushlab turish; 

Kombinatda joriy qilingan ishbilarmonlik ahloqi, boshqa qoida va talablar boʻyicha 

oʻz bilim va malakasini oshirish; 

yuqori turuvchi organlar hamda rahbariyatning oʻz vakolatlari doirasida qabul qilgan 

(ma’lumotlar) qarorlarini oʻz vaqtida va samarali ijro etish; 

basharti oʻzining xatti-harakatlari yoki hamkasblarining harakatlarida odob-ahloq 

qoidalariga muvofiqligi borasida shubha yoki gumon uygʻotsa, oʻzining bevosita rahbari 

va/yoki Kombinatning Komplaens-nazorat xizmatiga zudlik bilan murojaat qilish; 

ishdan tashqari vaqtda ham ahloqiy va ishbilarmonlik hulqining umumiy qoidalariga 

amal qilish. 

 

5-bob. Mehnat muhofazasi, sanoat xavfsizligi va atrof-muhitni  

muhofaza qilish 

31. Kombinat va uning tarkibidagi ishlab chiqarish obektlarida ishlaydigan ishchilar, 

xodimlar, xizmatchilar shuningdek ishbilarmon hamkorlar vakillarining xavfsizligi va atrof-

muhitni saqlab qolish Boshqaruv a’zolari hamda Kuzatuv kengashi  uchun strategik 

ahamiyatga ega qadriyat hisoblanadi, shuning uchun Boshqaruv a’zolari, Kuzatuv kengashi, 

boʻlinmalarning rahbar xodimlari togʻ-kon ishlarini  tashkil etish, ruda qazib olish, qayta 

ishlash va boshqa ishlar bilan bogʻliq faoliyatni amalga oshirish jarayonida, mehnat 



 

muhofazasi, xodimlarning sanoat xavfsizligi va atrof-muhitni muhofaza qilishning eng 

yuksak standartlariga muntazam ravishda ogʻishmay amal qilishini bildiradi. 

32. Xavfsiz va yuqori samarali mehnat sharoitlarini yaratish va atrof-muhit 

muhofazasini ta’minlash maqsadida, Boshqaruv a’zolari hamda Kuzatuv kengashi  ilgʻor 

xalqaro standartlar asosida ishlab chiqilgan sanoat xavfsizligi, mehnat muhofazasi va 

ekologiya boʻyicha yagona boshqaruv tarkibini joriy qiladi. Ushbu tizim Kombinatning 

ishlab chiqarish faoliyatiga xos boʻlgan va Kombinatning ishlab chiqarish obektlarida 

ishlaydigan ishchi xodimlar hamda biznes hamkorlar vakillarining xavfsizligi va sogʻligʻiga 

ta’sir qiluvchi xavf-xatarlarni tushuntirishga asoslanadi. 

33. Boshqaruv a’zolari hamda Kuzatuv kengashi Kombinat ishchi xodimlarining 

hamda xizmatchilarining sanoat xavfsizligi va mehnatni muhofaza qilish sohasidagi 

bilimlarini doimiy ravishda oshirish boʻyicha chora-tadbirlarni amalga oshiradi, shuningdek, 

Kombinatning ishlab chiqarish obektlarida ishlaydigan ishchi xodimlar va biznes hamkorlar 

vakillarini oʻz xizmat vazifalarini bajarishda mehnatni muhofaza qilish va texnika 

xavfsizligi qoidalarini ta’minlash ustidan samarali  va ta’sirchan  nazorat oʻrnatadi. 

34. Mehnat muhofazasi, sanoat xavfsizligi va atrof-muhitni muhofaza qilish boʻyicha 

yuqorida qayd etilgan talablarni ta’minlash uchun Kombinat boshqaruv a’zolari,  ijro  

apparatidagi  mutasaddi boʻlinmalar va boʻlimlar  rahbarlari va mansabdor shaxslari 

quyidagi majburiyatlarni oʻz zimmasiga oladi: 

texnika xavfsizligi qoidalari, mehnat va atrof-muhitni muhofaza qilish standartlariga 

qat’iy rioya qilish, ishchi xodimlarning xavfsiz mehnat sharoitlarini ta’minlash va amaliy 

harakatlar bilan ularning salomatligi va xavfsizligini, shuningdek, hamkasblar va 

fuqarolarning salomatligi va xavfsizligini xavf ostiga qoʻymaslik; 

Kombinatning ichki normativ hujjatlarida belgilangan muddatda ushbu talab va 

qoidalarga muvofiq amaliyot va mashgʻulot tadbirlarni muntazam tarzda tashkil qilish va 

oʻtkazish; 

ishlab chiqarishda sodir boʻlgan baxtsiz hodisalar va jarohatlanishlar, xavfli mehnat 

usullari, mehnat sharoiti va asbob-uskuna, jihozlar, shu jumladan ishlab chiqarish 

obektlarida ishchi xodimlar, xizmatchilar yoxud kontragentlar vakillari tomonidan 

belgilangan tartib  va talablarni buzish holatlariga  zudlik bilan  e’tibor qaratish va bu 

haqida sanoat va atrof-muhit xavfsizligi va mehnat muhofazasini ta’minlash uchun 

mutasaddi boʻlgan Kombinatning vakolatli boshqarma va boʻlimlariga tezkor  xabar berish. 

 

6-bob. Kombinat mulkidan foydalanish 

35. Kombinatning  ishlab chiqarish va xizmat koʻrsatish  quvvatlari barqaror va 

samarali ishlashi, mulk huquqi yoki boshqa huquqlar asosida Kombinat egalik qiladigan, 

foydalanadigan va tasarruf etadigan mol-mulk, tovar-moddiy boyliklar, uskuna  va jihozlar, 

ehtiyot qismlar, yoqilgʻi-moylash materiallari, bino va inshootlar, transport vositalarini 

samarali foydalanish  hamda saqlab qolish bilan uzviy bogʻliq. 

36. Boshqaruv  a’zolari  hamda  Kuzatuv  kengashi, Kombinat tarkibiy 

boʻlinmalarining mol-mulklarini himoya qilish uchun samarali va  ta’sirchan  choralar  

koʻradilar,  chunki  aktivlarning  notoʻgʻri ishlatilishi, oʻgʻirlanishi, talon-taroj qilinishi, 



 

shikastlanishi yoki boshqa suiiste’molliklari nafaqat Kombinatga moddiy zarar yetkazadi, 

balki odamlar hayoti, sogʻligʻi va  farovonligi  uchun  xavf  tugʻdirishi  mumkin. 

Boshqaruv  a’zolari,  Kuzatuv  kengashi,  barcha boʻgʻin  va  darajadagi  rahbar  

xodimlar,  mansabdor  shaxslar,  moddiy  javobgar  shaxslar quyidagilarga  majburdir: 

Kombinat tomonidan ishonib topshirilgan mol-mulklarning xavfsizligi  

va undan  oqilona  va  maqsadli  foydalanish uchun shaxsiy va moddiy javobgarlik; 

Kombinatning mol-mulkiga mas’uliyat hamda ehtiyotkorlik bilan munosabatda 

boʻlish,  uni  maqsadsiz  ishlatish  yoki  talon-taroj  qilishga  yoʻl  qoʻymaslik; 

Kombinat  mol-mulki  xavfsizligini,  butligini  va  soz  holatda  saqlanishini   

ta’minlash,  uning notoʻgʻri ishlatilishi   yoki  Kombinat  uchun  zarar  yoki  obroʻsi  xavf-

xatarlarning  paydo boʻlishiga olib kelishi mumkin boʻlgan asossiz qarorlar qabul qilmaslik; 

istisno hollarda, basharti foydalanishda texnologik jarayonlarga ta’sir qilmaslik, 

mulkning yemirilishiga olib kelmaslik va Kombinat uchun boshqa shaklda zarar 

yetkazilishiga sabab boʻlmaydigan shartlarda, shaxsiy maqsadlarda Kombinat mol-mulkidan 

foydalanish xodimning bevosita rahbarining ruxsati bilan berilishi mumkin,  bunda  

Kombinatning manfaatlari  bilan  bogʻliq boʻlmagan  shaxsiy  tijorat  maqsadlarida  

foydalanish  qat’iyan  ta’qiqlanadi. 

7-bob. Axborot xavfsizligi, ma’lumotlarning maxfiyligi va shaxsiy ma’lumotlar 

himoyasi 

37. Boshqaruv  a’zolari,  Kuzatuv  kengashi,  barcha boʻgʻin  va  darajadagi  rahbar  

xodimlar,  mansabdor  shaxslar,  moddiy  javobgar  shaxslar zamonaviy dunyoda axborot 

qiymatini tushunib yetadi va shu boisdan kontragentlar yoxud ishbilarmon hamkorlarga 

tegishli boʻlgan maxfiy ma’lumotlarni noqonuniy oshkor qilinishidan himoya qilinishi 

kafolatlaydilar, shuningdek, ishchi xodimlar va xizmatchilarning, kontragentlar,  

ishbilarmon hamkorlarning ham shaxsiy ma’lumotlari  himoya  qilinishi  ta’minlanadi. 

38. Kombinat nafaqat ichki maxfiy ma’lumotlarning, balki kontragentlar, biznes 

hamkorlar va boshqa uchinchi shaxslar tomonidan uzatiladigan ma’lumotlarni ham 

maksimal himoya darajasini ta’minlashga intiladi, chunki bunday ma’lumotlarning oshkor 

etilishi Kombinatning moliyaviy-iqtisodiy faoliyatga yoxud uning ishchanlik obroʻsiga 

hamda kontragentlarga, ishbilarmonlik hamkorlarining manfaatlariga zarar yetkazishi 

mumkin. 

39. Boshqaruv  a’zolari,  Kuzatuv  kengashi,  barcha boʻgʻin  va  darajadagi  rahbar  

xodimlar,  mansabdor  shaxslar,  moddiy  javobgar  shaxslar Kombinat xodimlari, 

kontragentlari, ishbilarmon hamkorlari  boshqa uchinchi shaxslarning shaxsiy 

ma’lumotlarini himoya qilish doirasida, faqat  Kombinatning  moliyaviy-xoʻjalik faoliyatini 

yuritish va oʻz majburiyatlarini bajarish uchun zarur boʻlgan shaxsiy ma’lumotlarni 

toʻplaydi va qayta ishlaydi, shuningdek, ularni himoya qilish uchun Oʻzbekiston 

Respublikasi qonunchiligida belgilangan talablarga rioya qiladi. 

40. Ma’lumotlarning maxfiyligini ta’minlash hamda shaxsiy ma’lumotlarni himoya 

qilishni ta’minlash uchun Boshqaruv  a’zolari,  Kuzatuv  kengashi,  barcha boʻgʻin  va  

darajadagi  rahbar  xodimlar,  mansabdor  shaxslar,  moddiy  javobgar  shaxslar, ishchi  

xodimlar  va  xizmatchilar  quyidagi majburiyatlarni oʻz zimmalariga oladilar: 



 

Kombinatda mavjud boʻlgan axborot xavfsizligi qoidalariga, shu jumladan 

Oʻzbekiston Respublikasi qonunchiligida belgilangan axborot bilan ishlash tartibiga va 

Kombinatning ichki normativ hujjatlarida belgilangan tartib qoidalarga rioya qilish; 

maxfiy ma’lumotlarni Kombinatning boshqa xodimlari va uchinchi shaxslar bilan 

muhokama qilmaslik, basharti bunday ma’lumot va axborotlar ularning xizmat vazifalarini 

bajarish bilan bogʻliq holda bevosita zarur boʻlmasa; 

jamoat joylarida maxfiy ma’lumotlarni muhokama qilmaslik; 

Kombinatning korporativ va ishlab chiqarish axborot tizimlariga kirish uchun 

hisobga olingan ma’lumot /login /parollarini hech kimga bermaslik va bunday 

ma’lumotlarning mutlaqo maxfiylik maqomini saqlash; 

Kombinatning ichki normativ hujjatlarida belgilangan tartibda Kombinat boshqaruvi 

a’zolarining maxsus ruxsatnomasi rasmiylashtirilgan boʻlmasa, Kombinatning maxfiy 

axborotlari xavfsizligini ta’minlash va uchinchi shaxslarga oʻtkazilishiga yoʻl qoʻymaslik; 

Rahbariyatning ruxsatisiz va axborot almashinuvi boʻyicha tuzilgan shartnomalarsiz 

uchinchi shaxslardan maxfiy axborotni qabul qilmaslik; 

Kombinatda ishlayotgan xodimga maʻlum boʻlib qolgan ma’lumotlardan oʻz shaxsiy 

manfaatlari yoki yaqin qarindoshlari yoki boshqa uchinchi shaxslarning manfaatlari yoʻlida 

foydalanishga yoʻl qoʻymaslik; 

Kombinat tizimidan chiqib boshqa ishga oʻtgan sobiq xodim, Kombinatning ichki 

normativ hujjatlari, Kombinat bilan xodim oʻrtasidagi kelishuvlar yoki Oʻzbekiston 

Respublikasi qonunchiligida belgilangan muddat ichida maxfiy ma’lumotlarni oshkor 

qilmaslik; 

ishchi  xodimlar, xizmatchilar,  kontragentlar, ishbilarmon hamkorlar va boshqa 

shaxslarning shaxsiy ma’lumotlarini Oʻzbekiston Respublikasi qonunchiligiga va 

Kombinatning ichki normativ hujjatlarida belgilangan qoidalariga qat’iy rioya qilgan holda 

va shaxsiy ma’lumotlar subektining rasmiy bildirgan roziligi asosida qayta ishlash; 

xizmat va mansab vakolatlari va vazifalarini bajarishda maxfiy ma’lumotlar va 

shaxsiy ma’lumotlarni himoya qilish va ularga qasddan, tasodifiy yoki ruxsatsiz kirish 

holatlarining oldini olish yuzasidan tegishli choralar koʻrish; 

axborot xavfsizligi, maxfiy ma’lumotlar va shaxsiy ma’lumotlarni himoya qilish 

qoidalarini buzganlik haqidagi faktlar va asosli tahminlar haqida Komplaens-nazorat 

xizmatiga zudlik bilan xabar berish. 

 

8-bob. Korrupsiyaga qarshi choralar 

41. Kombinat  faoliyatining eng muhim tamoyillaridan biri har qanday shakl va 

koʻrinishlardagi korrupsiyani rad etishdir. Kombinatda korrupsiyaga qarshi kurashning 

asosiy tamoyillari va talablarini belgilaydigan Korrupsiyaga qarshi kurashish Siyosati qabul 

qilindi va joriy etildi. 



 

42. Kombinat  korrupsiyaning oldini olishga yoʻnaltirilgan, nazorat qiluvchi chora 

tadbirlar hamda korrupsiyaga qarshi tartiblarni oʻz ichiga olgan korrupsiyaga qarshi 

muvofiqlik  tizimini  joriy etishga va bunday tizimni muntazam ravishda takomillashtirishga   

intiladi. 

 

9-bob. Kombinatning  kontragentlar 

va  ishbilarmon  hamkorlar  bilan  oʻzaro  munosabatlari 

43. Kombinat oʻzaro ishonch, tenglik, halol raqobat, shartnoma  shartlarini  vijdonan  

bajarish, Oʻzbekiston Respublikasi qonun hujjatlariga va barcha qabul qilingan standartlar 

asosida ahloqiy biznes yuritishga qat’iy rioya qilgan holda, kontragentlar va ishbilarmon 

hamkorlar bilan uzoq muddatli munosabatlarni rivojlantirish uchun harakat qiladi va 

oʻzining kontragentlar va ishbilarmon hamkorlarini ushbu tamoyillar asosida hamkorlikka 

daʻvat qiladi. 

44. Kombinatning kontragentlarni tanlash Oʻzbekiston Respublikasi qonun hujjatlari 

va Kombinatning ichki normativ hujjatlariga muvofiq oshkoralik, qonuniylik, halollik va 

xolislik tamoyillari asosida amalga oshiriladi. 

45. Kombinat oʻzining kontragentlari va ishbilarmon hamkorlarini tanlashda, 

ularning  ishbilarmonlik  obroʻsiga  hamda  ular tomonidan yetkazib berilgan tovarlar, 

bajarilgan  ishlar  sifatiga  asoslanib,  oqilona  ehtiyotkorlikni  (lozim darajada  ehtiyotkorlik  

qilishi  shartlariga amal qiladi) koʻrsatadi. 

Shu maqsadda, Kombinatning ichki normativ hujjatlariga muvofiq, oʻzining 

kontragentlari va ishbilarmon hamkorlari (shu jumladan korrupsiya xavfi yoʻqligini 

tekshirish predmetiga) ishonchliligini dastlabki tekshiruvini amalga oshiradi. 

46. Kombinat  ijro  apparatidagi  boʻlinmalar,  tarkibiy  korxona va sexlar, korrupsiya 

yoki boshqa noqonuniy faoliyat bilan shugʻullanuvchi kontragentlar, ishbilarmon 

hamkorlar,  sanksiyaviy  roʻyxatga  kiritilgan kompaniya va  tashkilotlar, jismoniy shaxslar 

va boshqa uchinchi shaxslar bilan oʻzaro hamkorlik  qilishdan  har  qanday  bosqichda  voz  

kechish  huquqini  oʻzida  saqlab  qoladi. 

47. Kombinat yoxud uning  xodimlari tomonidan kontragentlar yoki  ishbilarmon  

hamkorlar  foydasiga,  ishbilarmonlik sovgʻalarini taqdim etish, mehmondoʻstlik  belgilarini  

koʻrsatish  va boshqa turdagi xarajat va mukofotlarni berish,  Kombinatni  yoxud  uning  

xodimlarini  korrupsiyaviy  huquqbuzarlikni sodir etishda ayblashga sabab  boʻlishining 

oldini olish hamda Kombinatning ishchanlik obroʻsiga zarar yetkazmasligi uchun, bunday 

xatti-harakatlar Oʻzbekiston Respublikasining qonun hujjatlari, Kombinatning Korrupsiyaga 

qarshi Siyosati qoidalari, Manfaatlar toʻqnashuvining oldini olish va boshqarish 

toʻgʻrisidagi Nizomi, ushbu Odob-ahloq kodeksining talab va qoidalari, Kombinatning  

boshqa ichki normativ hujjatlarida belgilangan tartib qoidalariga qat’iy rioya qilgan holda 

amalga  oshirilishi  shart. 

10-bob. Halol raqobat tamoyillariga sobitlik 

48.  Boshqaruv  a’zolari hamda Kuzatuv kengashi a’zolari Kombinatning  barqaror 

iqtisodiy rivojlanishni ta’minlash uchun halol va erkin raqobat tamoyillariga  rioya  qilish  

va  soʻnggi  iste’molchi uchun mahsulot sifatini doimiy  oshirish  muhimligi  va  zarurligini 

e’tirof etadi. 



 

49. Shu bois, Kombinat Oʻzbekiston Respublikasining Raqobat toʻgʻrisidagi qonuni 

va monopoliyaga qarshi  kurashishga oid qonunchilik hujjatlariga qat’iy rioya qiladi hamda 

noqonuniy va ahloqsiz ishbilarmonlik qilish usul va  shakllaridan  bosh  tortadi. 

50. Boshqaruv  a’zolari,  Kuzatuv  kengashi, barcha boʻgʻin va darajadagi  rahbarlar,  

mansabdor  shaxslar, xodimlar va xizmatchilar Kombinatning moliya-xoʻjalik faoliyatida 

halol va erkin raqobatni ta’minlash maqsadida quyidagi  majburiyatlarni  oʻz  zimmalariga  

oladilar: 

oʻz xizmat va mansab vazifalarini bajarishda, Oʻzbekiston Respublikasining Raqobat 

toʻgʻrisidagi qonuni va monopoliyaga qarshi  kurashishga oid qonunchilik hujjatlari talab va 

qoidalariga qat’iy rioya qilish; 

Kombinatning raqobatchilari bilan shu jumladan, tovar bozorining boʻlinishi va 

davlat va korporativ xaridlar davomida oʻz xatti-harakatlari bilan  til  biriktirishlar  va  

kartel  kelishuvlarni  tuzilishiga  yoʻl  qoʻymaslik; 

raqobatchi toʻgʻrisida, uning tovar yoki xizmatlari haqida haqiqatga toʻgʻri 

kelmaydigan ma’lumotlar tarqatilishining oldini olish; 

raqobatchi, uning tovar yoki xizmatlari haqidagi maxfiy hamda tijorat sirlari 

toʻgʻrisidagi axborot va ma’lumotlarni sanoat aygʻoqchiligi, pora, oʻgʻirlik kabi noqonuniy 

yoʻllar bilan qoʻlga kiritishdan saqlanish; 

yuqorida qayd etilgan masalalar muhokama qilingan yigʻilishni darhol tark etish, 

bunda yigʻilish bayonnomalari rasmiylashtirilgan taqdirda, bayonnomaga ushbu yigʻilishni 

tark etib chiqib ketayotgani haqida tegishli belgi kiritishni talab qilish; 

tadbirkorlik faoliyatini yuritishning ahloqsiz usullari yoki raqobatchilarning til 

biriktirishi (til biriktirishlar va kartel kelishuvlari tuzish) bilan bogʻliq barcha holatlar yoki 

shubhalar toʻgʻrisida, Kombinat tomonidan tashkil qilingan maxsus aloqa kanallari orqali 

Kombinat ijro apparatidagi Komplaens-nazorat xizmatiga (https://eanticor.uz/ru/)  

va/yoki Oʻzbekiston Respublikasining Monopoliyaga qarshi kurashish qoʻmitasining 

internet tarmogʻidagi rasmiy veb sahifasida (https://antimon.gov.uz/) koʻrsatilgan ishonch 

telefonlari orqali zudlik bilan xabar berishlari shart. 

11-bob. Korporativ ijtimoiy mas’uliyat 

51. Kombinat va uning tarkibiy boʻlinmlari oʻz faoliyatining muhim elementlaridan 

biri sifatida ijtimoiy muammolarni hal etishda hukumat va davlat idoralariga amaliy  

yordam berishni nazarda tutadi, Kombinat va uning xodimlari, ularning oila a’zolari, urush 

va mehnat faxriylari, mehribonlik va qariyalar uylari, jismoniy imkoniyatlari cheklangan 

shaxslar, yolgʻiz ayollar, temir daftar, yoshlar daftari, ayollar daftari kabi ijtimoiy 

loyihalarni amalga oshirishda yuqori ijtimoiy mas’uliyat siyosatini amalga oshiradi. 

52. Kombinat va uning tarkibiy boʻlinmalari xayriya va homiylik yordami koʻrsatish 

toʻgʻrisidagi amaldagi milliy  qonunchilik hujjatlariga asosan xayriya va homiylik 

yordamlarini koʻrsatadilar va bunday yordamlar qonunchilikda belgilangan  tartibda  

tegishli  hujjatlar asosida  ramiylashtiriladi. 

53. Boshqaruv a’zolari, tarkibiy boʻlinmalar hamda ijro apparatidagi  boʻlinmalar 

rahbarlari, barcha manfaatdor tomonlar va davlat manfaatlari uchun oʻz faoliyatining 

shaffofligi, ochiqligi va hisobdorliga  intiladilar, shu boisdan ham ishbilarmon hamkorlar, 

https://eanticor.uz/ru/
https://antimon.gov.uz/


 

kontragentlar, sheriklar, investorlar  bilan ochiq  va  shaffof  muloqotlar  qiladi, moliyaviy 

va nomoliyaviy (shu jumladan, ijtimoiy) faoliyati haqida ishonchli va tezkor ma’lumotni 

Kombinatning internet tarmogʻidagi rasmiy veb/sahifasida https://agmk.uz/ru/menu/open-

data-agmk), OAVlarda, ijtimoiy tarmoqlar va  keng  jamoatchilikka  hech  qanday  

moneliksiz  cheklovlarsiz  taqdim etadi. 

 

12-bob. Davlat organlari,  davlat  amaldorlari  va  ommaviy  axborot vositalari  

bilan  oʻzaro  hamkorlik 

54. Kombinat va uning tarkibiy boʻlinmalari,  Oʻzbekiston Respublikasi qonun  

hujjatlariga muvofiq, davlat organlari, idoralar,  tashkilot   

yoki muassasalar va davlat mansabdor shaxslari bilan oʻzaro hamkorlik qiladi  

hamda bunday hamkorlikni amalga oshirish jarayonida korporativ va ishbilarmonlik ahloqiy 

qoidalarining eng yuksak na’munasi qoida va talablariga qat’iy rioya qiladi. 

55. Kombinat va uning tarkibiy boʻlinmalari oʻz faoliyatiga oid qonunchilik 

hujjatlarining qoida va talablariga qat’iy amal qiladi, jumladan Kombinat  

va uning tarkibiy boʻlinmalari uchun asossiz imtiyozlar va raqobat afzalliklarini olish 

maqsadida davlat mansabdor shaxslarga noqonuniy ta’sir koʻrsatishdan saqlanadi. 

56. Kombinat va uning tarkibiy boʻlinmalari, hech qanday siyosiy yoki diniy 

uyushma va harakatlar faoliyatida ishtirok etmaydi va ularni hech bir shaklda qoʻllab-

quvvatlamaydi. Kombinat hududida har qanday siyosiy partiya yoki nomzod foydasiga 

targʻibot qilish, shuningdek, Boshqaruv a’zolari, boʻlimlar rahbarlari, xodimlar, ishchilar 

yoki xizmatchilar tomonidan oʻzlarning diniy yoxud siyosiy qarashlari va e’tiqodlarini 

tarqatish,  targʻibot  va  tashviqot qilishga yoʻl qoʻyilmaydi. 

57. Kombinat va uning tarkibiy boʻlinmalari, oʻz faoliyatiga ta’sir koʻrsatishi 

mumkin boʻlgan vaziyat va bayonotlarni sharhlash, shuningdek, oʻz faoliyati toʻgʻrisidagi 

axborotni ommaviy ravishda (shu jumladan ommaviy axborot vositalarida, Kombinatning 

internet tarmogʻidagi rasmiy veb sahifasida (https://agmk.uz/ru/menu/open-data-agmk), 

ijtimoiy tarmoqlardagi rasmiy sahifalarida va hokazolarda) eʻlon qilish huquqiga ega. 

Kombinat nomidan izoh, bayonot, munosabat bildirish kabi axborot va ma’lumotlar 

Kombinatning ichki normativ hujjatlarida belgilangan tartibda faqatgina Kombinatning 

matbuot/axborot xizmati  tomonidan  e’lon qilinishi mumkin. 

58. Ommaviy axborot vositalarida yoritilgan xabar va ma’lumotlarga nisbatan, soʻrov 

va arizalarga javoblarni, mutasaddi boʻlinmalar faoliyatini muvofiqlashtirgan holda 

Kombinat matbuot/axborot xizmati, rasmiy munosabatni shakllantiradi va e’lon 

qiladi. 

59. Davlat organlari, idora va muassasalari, davlat mansabdor shaxslari  

va xizmatchilari, shuningdek boshqa boʻlim yoki tashkilotlar, OAV vakillari bilan oʻzaro 

munosabatlarda, Kombinat boshqaruvi a’zolari, tarkibiy boʻlinmalar rahbarlari, xodimlar, 

ishchi va xizmatchilar quyidagi majburiyatlarni oʻz zimmalariga oladilar: 

ushbu Kodeksning qoidalariga va Kombinatning korrupsiyaga qarshi Siyosat 

qoidalarini  oʻrganish,  bilish  va  unga  qat’iy  rioya  qilish; 

https://agmk.uz/ru/menu/open-data-agmk

Davlat mansabdor shaxslari, jumladan Kombinatga nisbatan nazorat funksiyalarini  

amalga  oshiruvchi  davlat  mansabdor  shaxslar  foydasiga har  qanday  turdagi  va  

shakldagi  ishbilarmonlik  sovgʻalari,  moddiy  boyliklar yoki  boshqa  imtiyoz  va  

ragʻbatlar  berishdan  tiyilish; 

Kombinat faoliyati bilan bogʻliq subektiv, noxolis va tekshirilmagan ma’lumot  va  

xabarlarni  tarqatmaslik va muhokama qilmaslik, oldindan oʻrnatilgan  tartibda  

kelishilmasdan  turib  Kombinat  yoxud  uning  tarkibiy boʻlinmasi,  rahbar  xodimlari  

nomidan  yoinki  oʻz nomidan hech qanday izoh va  sharhlar  bermaslik; 

maxsus vakolat yoki alohida hujjat (ishonchnoma)da yoki lavozim yoʻriqnomasida 

nazarda tutilgan maxsus vakolatlar boʻlmagan taqdirda, Kombinat nomidan  muayyan  

harakatlarni  sodir  etish  yoki  bajarishga  vada  bermaslik; 

ijtimoiy tarmoqlarda shaxsiy akkauntlardan foydalangan holda, e’lon qilingan har 

qanday fikr, xodimning xususiy fikri ekanligini va Kombinat nuqtai nazarini  

ifodalamasligini bunday xabarning ostida  alohida  qayd  etish; 

Kombinat boshqaruvi a’zolarining maxsus ruxsatisiz OAVlar, davriy nashrlar, global 

internet tarmogʻi, ijtimoiy tarmoqlar, messenjerlar, ommaviy telegram  kanallarida  va  

hokazolarda  ish  materiallari va/yoki Kombinat faoliyatiga  oid  xabar  va ma’lumotlarni 

joylashtirmasligi va tarqatmasligi shart. 

 

13-bob. Xatolar  haqida  xabarlar  va  paydo  boʻlayotgan  masalalar  boʻyicha 

maslahatlar  

60. Xodimlar, kontragentlar yoki Kombinatning ishbilarmon hamkorlari va boshqa 

shaxslar, Kombinat va uning tarkibidagi rahbar xodimlarning noqonuniy xatti-harakatlari 

Kombinatning ishchanlik obroʻsiga zarar yetkazishi, Oʻzbekiston Respublikasi qonun 

hujjatlari, korrupsiyaga qarshi Siyosat qoidalari, Manfaatlar toʻqnashuvining oldini olish va 

boshqarish toʻgʻrisidagi Nizom va mazkur Kodeksning talab va qoidalariga zid va 

noqonuniy ekanligi toʻgʻrisida shubha yoki asosli gumonlari mavjud boʻlsa, quyidagi 

maxsus aloqa kanallari orqali ular haqida xabar berishi kerak: 

- Ogʻzaki murojaat uchun “Ishonch telefoni” (+998 (70) 619-15-47; 

(+998-(70) 619-23-32 va (+998 (93) 182 10-04; (+998 (93) 182 09-04 raqamlari orqali; 

- Kombinatning hujjatlar kanselyariyasi orqali yozma murojaatlarni taqdim qilish 

(https://agmk.uz/ru/contacts); 

- elektron pochta manziliga murojaatnoma yuborish: info@agmk.uz 

- Kombinatning korrupsiyaga qarshi kurashish boʻyicha Komplaens-nazorat 

xizmatining stop.corruption@agmk.uz  elektron pochtasi orqali murojaat qilishlari 

mumkin. 

61. Komplaens-nazorat xizmati Kombinat ijro apparati boʻlinmalari hamda tarkibiy 

korxonalar va  sexlar  rahbar  xodimlarining  (mansabdor  shaxslarining) odob-ahloq  

qoidalariga (https://agmk.uz/oz/menu/korrupsiyaga-oid-hujjatlar) zid  xatti-

harakatlariga  oid  barcha  xabar  va ma’lumotlarni maxsus jurnalda qayd etilishini,  

murojaat  xolisona, qonuniy  va  adolat  mezonlari asosida belgilangan  muddatlarda  koʻrib  

chiqilishini  ta’minlaydi. 

62. Komplaens-nazorat  xizmati oʻz vakolatlari va mavjud imkoniyatlari doirasida 

ahloqiy huquqbuzarliklar toʻgʻrisidagi xabarlarni qabul qilish, qayta ishlash va koʻrib 

chiqish uchun mas’ul, ishonchli axborot bergan shaxslarning maxfiyligini ta’minlaydi 

(Oʻzbekiston Respublikasi qonun hujjatlarida belgilangan holatlar bundan mustasno). 

63. Kombinat boshqaruv a’zolari, tarkibiy boʻlinmalar rahbarlari, xodimlarning 

huquqlari, erkinliklari va qonun bilan qoʻriqlanadigan manfaatlarini  himoya  qiladi  va  

Kombinatning  boshqa  xodimi tomonidan shubhali xatti-harakatlar yoki ushbu Kodeksning 

tamoyillari va talablarini buzilishi haqida xabar bergan xodimlarni har qanday shakldagi 

ta’qib qilish, ishdan boʻshatish, tahqirlash, kamsitish, kabi ta’qiblarga yoʻl qoʻyilmasligini 

kafolatlaydi. 

64. Bila turib yolgʻon ma’lumot berish, yolgʻon yoki tuhmat uyushtirish  

kabi holatlar va murojaatlar, ushbu Kodeksning buzilishi va ahloqiy boʻlmagan xatti-

harakatlarning namunasi deb hisoblanadi va bunday xabarni taqdim etgan shaxs 

Oʻzbekiston Respublikasi qonunchiligi va Kombinatning ichki qoidalariga muvofiq 

javobgarlikka tortilishi mumkin. 

65. Kombinat  va  uning  xodimlari  ushbu Kodeksni qoʻllash va hayotga tadbiq 

etish bilan bogʻliq har qanday savollarini va korrupsiyaga  qarshi kurashish boʻyicha joriy 

amaldagi mavjud komplaens-nazorat tizimini takomillashtirishga oid asoslantirilgan  

takliflarini  bevosita  Komplaens-nazorat  xizmatiga 

https://agmk.uz/oz/menu/korrupsiyani-oldini-olish-boyicha-murojaat) maslahat  

va  takliflar  kiritish  uchun  murojaat  qilish  huquqiga  ega. 

